
Қамбаға астық толған күн
     Облыстық ауыл шаруашылығы басқармаларының 10 қыркүйектегі деректері бойынша республика бойынша 9122,2 мың гектар жердің өнімі жиналып, 13577,8 мың тонна астық бастырылған, орташа өнімділік гектарына 14,9 центнер болған. Ең ірі астықты өңірлердің бірі Солтүстік Қазақстан облысында күзгі дала жұмыстары жалғасып жатыр. Еліміздің ауыл шаруашылығы министрлігінің ақпарат парақшасы осындай маңызды мәліметті алға тартады.  

     Жедел хабар бойынша бұл облыста бүгінгі күнге дейін 3 млн 200 мың тонна астық жиналған. Орташа түсім 17,2 центнерден айналып отыр. Егін орағы бойынша Жамбыл, Есіл және Қызылжар аудандары алда келеді. Қазірдің өзінде астық қабылдау орындарына 120 мың тоннадан астам бидай жеткізілді. Диқандар қауымы арзандатылған жағар-жанармаймен толық қамтамасыз етілген. Жиын-терімге 8 мыңдай комбайн жұмылдырылған. Биыл шаруалар шамамен 5 млн тоннадан астам сары алтын жинауды жоспарлап отыр. Облыстағы 53 астық қабылдау қоймасының сыйымдылығы жеткілікті. Республика бойынша алсақ, қазіргі таңда жалпы сақтау сыйымдылығы шамамен 13,8 млн. тоннаны құрайтын 204 лицензияланған астық қабылдау кәсіпорны жұмыс істейді. Бұдан басқа, ауыл шаруашылығы тауар өндірушілерінде 12,8 млн. тонналық астық сақтау қоймалары бар. Осылайша, қолдағы астық сақтау сыйымдылықтарының жалпы көлемі 26,6 млн. тоннаны құрайды, бұл күтіліп отырған жаңа егін астығын есепке алғанда өнім сақтауға жеткілікті. Астық қабылдау кәсіпорындарында 1,6 млн. тоннадан астам астық,  оның ішінде дәнді дақылдар егетін негізгі үш облыстың астық қабылдау кәсіпорындарында 1,4 млн. тонна астық сақталуда, атап айтқанда, Ақмола облысында – 536,5 мың тонна, Қостанай облысында – 391,5 мың тонна, Солтүстік Қазақстан облысында – 488,6 мың тонна сақталуда. Астық қабылдау кәсіпорындарының материалдық-техникалық базасын жаңа егін астығын қабылдауға дайындау жұмыстары жоспарлы жүргізілуде. 
    Егіс алқабының биылғы құрылымына аз-кем тоқталып өтелік. Облыстық ауыл шаруашылығы басқармаларының деректері бойынша 2016 жылы барлық ауыл шаруашылығы дақылдарының егістік алқабы 21,7 млн. гектарды, оның ішінде дәнді дақылдар 15,2 млн. гектарды, бидай 12,2 млн. гектарды құрады.  Майлы дақылдар 1,9 млн. гектар, жемшөптік дақылдар 4,0 млн. гектар, мақта – 109,3 мың гектар, қант қызылшасы – 12,1 мың гектар, картоп пен көкөніс-бақша дақылдары – тиісінше 183,7 және 230,0 мың гектар алқапқа орналастырылды. Бұл ретте, 2015 жылмен салыстырғанда бидай алқабы 441,4 мың гектарға, дәнді-бұршақты дақылдар алқабы 26,3 мың гектарға, мақта алқабы 10,1 мың гектарға, қант қызылшасы 2,7 мың гектарға ұлғайды.
Бидай алқабының ұлғаюы жүргізіліп жатқан өсiмдiк шаруашылығын әртараптандыру саясатымен онша үйлеспейді. Атап айтқанда, Ақмола облысында бидай алқабы индикативтік көрсеткіштен 162 мың гектарға, Қарағанды облысында – 198 мың гектарға, Қостанай облысында – 199 мың гектарға, Павлодар облысында – 120 мың гектарға, Шығыс Қазақстан облысында – 94 мың гектарға асып түсті. Суармалы су тапшылығы жағдайында Оңтүстік Қазақстан облысында мақта алқабының ұлғаюы жөнінде ұқсас жағдай қалыптасып отыр. Қысқарудың негізгі себебі «гектарлық субсидияны» тоқтату болып табылады. Сондай-ақ арпа алқабы 197,5 мың гектарға, майлы дақылдар 89,2 мың гектарға, жүгері 6,7 мың гектарға, картоп 6,5 мың гектарға, көкөніс-бақша дақылдары алқабы 5,1 мың гектарға, күріш 4,6 мың гектарға қысқарды. 

    Егін жинау жұмыстарын ұйымдасқан түрде өткізу үшін ауыл шаруашылығы тауарын өндірушілерді бюджет қаражаты және ҚазАгро Ұлттық холдингінің қаржы институттарының қаражаты есебінен қаржыландыру бойынша шаралар қабылданды. Жалпы ағымдағы жылғы көктемгі дала және егін жинау жұмыстарын қаржыландыруға ҚазАгро Ұлттық холдингі бюджеттік несие  қаражатынан 60,0 млрд. теңге, оның ішінде «Аграрлық несие корпорациясы» АҚ арқылы – 36,0 млрд.теңге, «Азық-түлiк корпорациясы» АҚ арқылы – 15,4 млрд. теңге және екінші деңгейлі банктер арқылы – 8,6 млрд. теңге бағыттады. Жалпы сомасы 58,9 млрд. теңгеге 2567 агроөнеркәсіптік кешен нысаны қаржыландырылды.

   Жанар-жағармай материалдарымен және техникамен қамтамасыз етуге келсек, республиканың ауыл шаруашылық тауар өндірушілерінің ағымдағы жылғы күзгі дала жұмыстарын жүргізуге дизель отынына қажеттілігі 391,6 мың тоннаны құрайды. Бұл қажеттілік толық қамтамасыз етілген. Энергетика және ауыл шаруашылығы министрліктері бірлесіп бекіткен мұнай өңдеу зауыттарына  облыстарды бекіту кестесі бойынша жеткізушілер ауыл шаруашылығы тауар өндірушілеріне күзгі дала жұмыстарын жүргізуге 126 мың тонна дизель отынын, яғни жоспарлаған көлемнің 32 %-ын тиеп жөнелтті.
